
	«Հայաստանի Հանրապետության կառավարության 2013 թվականի մարտի 7-ի N 214-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի (այսուհետ՝ նախագիծ) 1-ին կետի 1-ին ենթակետով ՀՀ կառավարության 2013 թվականի մարտի 7-ի N 214-Ն որոշման 2-րդ հավելվածի 1-ին կետը շարադրվում է նոր խմբագրությամբ, համաձայն որի. «1.Սույն հավելվածով կարգավորվում են վերարտադրողականության ոլորտում հետազոտությունների իրականացման, վերարտադրողականության օժանդակ տեխնոլոգիաների և օժանդակ սերմնավորման կիրառման, մեթոդների տարատեսակների ու բժշկական գործելակերպի հետ կապված հարաբերությունները:»:
«Մարդու վերարտադրողական առողջության և վերարտադրողական իրավունքների մասին» օրենքի 11-րդ հոդվածի 4-րդ մասի համաձայն՝  Հայաստանի Հանրապետության կառավարությունը սահմանում է վերարտադրողականության օժանդակ տեխնոլոգիաների կիրառման կարգը, մեթոդների տարատեսակներն ու բժշկական գործելակերպը: Այնինչ, 2-րդ հավելվածի 1-ին կետի խմբագրման արդյունքում լրացվում է նաև օժանդակ սերմնավորման կիրառման հետ կապված հարաբերությունները, որը լիազորող նորմի շրջանակներից դուրս է:
Հարկ է նշել, որ «Մարդու վերարտադրողական առողջության և վերարտադրողական իրավունքների մասին» օրենքի 2-րդ հոդվածի 1-ին մասի 4-րդ կետի համաձայն. «վերարտադրողական օժանդակ տեխնոլոգիաներ՝ գործողություններ և միջամտություններ, որոնք ներառում են մարդու ձվաբջիջների, սերմի կամ սաղմերի հետ փորձանոթային պայմաններում իրականացվող գործողություններ անպտղության խնդրի հաղթահարման և հղիության հասնելու նպատակով: Դրանք ներառում են, բայց չեն սահմանափակվում միայն արտամարմնային բեղմնավորումով և սաղմի տեղադրմամբ, սեռաբջիջների, վերարտադրողական օրգանների հյուսվածքների և սաղմի կրիոպահպանումով, ձվաբջիջների և սաղմերի նվիրատվությամբ և փոխնակ մայրությամբ: Վերարտադրողական օժանդակ տեխնոլոգիաները չեն ներառում օժանդակ սերմնավորում՝ ամուսնու կամ դոնորի սերմով.»:
Այդ առումով գտնում ենք, որ նախագծով նախատեսվող փոփոխությունները և լրացումը  խնդրահարույց են, քանի որ չեն բխում վերոնշյալ օրենքի 2-րդ հոդվածի 1-ին մասի 4-րդ կետի և 11-րդ հոդվածի 4-րդ մասի պահանջներից:

	Ընդունվել է մասամբ:
Օժանդակ սերմնավորման` վերարտադրողական օժանդակ տեխնոլոգիաներից տարանջատումը բխում է միջազգային արդիականացված մոտեցումներից և համապատասխանեցվել է անպտղության բուժման միջազգային բառարանի արդի եզրույթներին (https://www.who.int/teams/sexual-and-reproductive-health-and-research-(srh)/areas-of-work/fertility-care/ART-revised-glossary): 
214-Ն որոշմամբ կարգավորվում են երկրի համար կարևորագույն նշանակություն ունեցող բյուջետային ծրագրի կատարումն ապահովող  միջոցառումների բժշկական գործելակերպը և ընթացակարգը, և թեպետ  «Մարդու վերարտադրողական առողջության և վերարտադրողական իրավունքների մասին» օրենքի համապատասխան լիազորող նորմը վերաբերում է վերարտադրողական օժանդակ տեխնոլոգիաներին,  որի մեջ, ըստ նոր սահմանումների, մտնում են  արտամարմնային բեղմնավորումը և փոխնակ մայրությունը, գործող 214 որոշմամբ կարգավորվել են անպտղության պատճառագիտության ախտորոշման ընթացքում պահանջվող հետազոտությունների ցանկը, մինչ օժանդակ սերմնավորումը, մինչ արտամարմնային բեղմնավորումը իրականացվող հետազոտությունները, որոնք մինչև Օրենքի փոփոխությունը և աայնուհետև չեն հանդիսացել վերարտադրողական օժանդակ տեխնոլոգիա, սակայն հանդիսանում են վերջինիս նախորդող պարտադիր և անհրաժեշտ փուլ:  Նույնը վերաբերում է օժանդակ սերմնավորմանը, որը, ըստ նոր մոտեցումների, չհանդիսանալով վերարտադրողական օժանդակ տեխնոլոգիա, որի մեջ ներառվում են  արտամարմնային բեղմնավորումը և փոխնակ մայրությունը,  հանդիսանում է անպտղության բուժման և արտամարմնային բեղմնավորմանը նախորդող  կարևոր փուլ, ուստի դրանց տարանջատումը և սույն որոշման կարգավորման առարկայից դուրս դիտարկումը գտնում ենք ոչ նպատակահարմար ոչ բժշկական, ոչ բյուջետային համապատասխան տողի կատարման տեսանկյունից: Միաժամանակ, շահառուների այն խումբը (անպտղություն չունեցող միայնակ անզավակ կանայք), որը օգտվում է միայն օժանդակ սերմնավորման ծառայությունից, ներառվել է Վարչապետի հանձնարարականների համաձայն և Հայաստանի ժողովրդագրական ռազմավարության տրամաբանությունից ելնելով, ուստի նրանց հետազոտությանը և բուժմանը վերաբերող ընթացակարգը չի կարող հանվել սույն որոշման կարգավորման շրջանակից:   
Այնուամենայնիվ, Առողջապահության նախարարությունը հանձնառություն կառնի հանդես գալու  հիշյալ օրենքում լիազորող նորմի փոփոխության նախաձեռնությամբ` բացի վերարտադրողական օժանդակ տեխնոլոգիաներից, վերջինիս  նախորդող բոլոր փուլերը տառացիորեն թվարկելու և դրանց կանոնակարգումը լիազորելու առաջարկով:





